
Эрхэм хүндэт Спикер, Дэд ерөнхийлөгч Чейни, Конгрессийн гишүүд, ард иргэдээ! 
 
Конгресс шинээр бүрдэхэд төр засгийн янз бүрийн салбарт сонгогдсон бид бүхэн 
асар их эрх мэдлийг эдэлдэг. Энэ нь юу вэ гэхээр бид ард түмний төлөө хүчин 
зүтгэхээр тэдний саналаар энэ албанд тохоогдсон хүмүүс билээ. Энэ оройн хувьд 
бол тэрхүү эрх мэдлийг бид Афганистан, Палестин, Украйн болон тусгаар 
тогтносон, чөлөөт Иракийн шинээр сонгогдсон удирдагч нартай хуваалцаж байна. 
(Алга ташив) 
 
Хоёр долоо хоногийн өмнө би энэ Капитол ордны шатан дээр зогсоод дэлхий 
дахиныг эрх чөлөөнд  хүргэх туйлын зорилгыг биелүүлэхэд манай ард түмний 
хүлээх үүргийг шинэчлэн томъёолсон. Харин өнөөдөр би тэрхүү туйлын зорилгыг 
эх орондоо болон дэлхий дахинд хэрхэн амжилтанд хүргэх бодлогыг тодорхойлох 
болно. 
 
Өнөөдөр манай улсын эдийн засаг эрүүлжин өсч, ажлын байрандаа эргэн ирж буй 
америкчуудын тоо нэмэгдсэнээр манай улс үндэстэн дэлхийд сайн сайхныг авчрах 
идэвхтэй хүч болж байна. Манай улсын байдал хүчтэй, бат бэх байна. (Алга ташив) 
 
Бидний үеийнхэнд асар өргөн боломж, анагаах ухааны ололт амжилт, эцэг 
өвгөдийн минь амь насаараа хамгаалсан аюулгүй байдал бурхнаас заяагдсан билээ. 
Одоо бид өөрсдийнхөө бага зэрэг, эсвэл нилээд их (инээлдэв) бууралтсан санчгийг 
толинд олж хараад, хүүхдүүдээ өсч том болж байхыг нүдээр үзээд тэдний маань 
үед энэ улс орны байдал ямар байх бол гэсэн асуултыг тавидаг. Конгрессийн 
гишүүд ээ, бидний хамтдаа хийсэн сонголт энэ асуултын хариулт болж үлдэнэ. Энэ 
өдрөөс хойш хэдэн сарын турш, асуудал тус бүрээр, америкчууд хэдэн үеийн турш 
хийж ирсэн зүйл буюу үр хүүхэд, ач гуч нартаа илүү сайхан ирээдүй бий болгохын 
төлөө хамтдаа ажиллая. (Алга ташив) 
 
Юуны өмнө бид эдийн засгаа сайтар хамгаалж, сая сая ард иргэдийн маань итгэл 
найдвар тавидаг тэрхүү институцуудыг шинэчлэх ёстой. Америкийн эдийн засаг 
бол үйлдвэржсэн гол гол улс үндэстнүүд дотроос хамгийн хурдацтай хөгжиж 
байгаа нь билээ. Өнгөрсөн 4 жилд орлогын татвар төлдөг хүн бүхэнд бид татварын 
хөнгөлөлт үзүүлж, эдийн засгийн бууралтыг даван гарч, гадаадад шинэ зах зээлийг 
нээж, эдийн засгийн гэмт хэрэгтнүүдийг шийтгэж, хувийн орон сууц өмчлөлийг 
түүхэнд байгаагүй дээд хэмжээнд хүргэж, зөвхөн өнгөрсөн жилд АНУ-д 2.3 сая 
ажлын байр шинээр бий болгосон байна.   (Алга ташив). Авах ёстой арга хэмжээг 



хэрэгцээтэй үед нь Конгресс авч хэрэгжүүлж байсанд ард түмэн талархаж байна. 
Одоо бид хүрсэн амжилтаа улам баталгаажуулах ёстой. Эдийн засгаа илүү уян 
хатан, илүү шинэлэг, илүү өрсөлдөх чадвартай болгосноор бид Америк орноо 
дэлхийн эдийн засагт манлайлагч хэвээр нь байлгаж чадна. 
 
Америк орны хөгжил цэцэглэлтийн тусын тулд холбооны засгийн газрын үрэлгэн 
байдлыг хязгаарлах шаардлага тавигдаж байна. Санхүүгийн сахилга батын 
талаархи хоёр намын санаачлагыг би талархан хүлээж авч байна. Үйл ажиллагааны 
зардлын өсөлтийг инфляцаас доогуур барьж, татварын хөнгөлөлтийг тогтмол 
болгон, 2009 он гэхэд төсвийн алдагдлыг 2 дахин бууруулах тийм төсвийг би та 
бүхэнд өргөн барих болно.  (Алга ташив). Энэхүү төсөвт одоогоор үр дүнгээ 
өгөхгүй байгаа, эсвэл давхардсан, эсвэл нэн тэргүүнд тавихаар ач холбогдол 
багатай засгийн газрын 150 гаруй хөтөлбөрийг нилээд цөөрүүлэх буюу зогсоох 
чиглэл баримтална. Энд баримтлах зарчим ямар байх нь ойлгомжтой. Татвар 
төлөгчийн мөнгийг үр ашигтай зарцуулах, эсвэл огт зарцуулахгүй байх ёстой. 
(Алга ташив). 
 
Эдийн засгаа илүү эрч хүчтэй болгохын тулд бид одоо өсч өндийж буй залуу үеийг 
21-р зууны ажлын байрны шаардлагад нийцүүлэн бэлтгэх хэрэгтэй байна. 
“Хоцрогдолгүй хүүхэд” хөтөлбөрийн дагуу стандарт улам өндөрсөж, шалгалтын 
оноо өсч байгаа бөгөөд цөөнх сурагчдын хоцрогдлыг бид арилгаж байна. Одоо 
ахлах сургуулийн диплом бүрийг амжилтанд хүргэх тасалбар болгохын тулд бид 
ахлах сургуулиудаас илүү өндөр үр дүнг шаардах ёстой. Ажлын дадлага олгох 
сургалтын системээ шинэчилж, Америкийн коммюнити коллежийг бэхжүүлснээр 
бид 200,000 ажилчныг сургалтанд хамруулж чадна. Мөн Пэлл тэтгэлгийн хэмжээг 
нэмэгдүүлснээр Америкчууд коллежийн боловсрол олж авахад илүү хялбар болно. 
(Алга ташив). 
 
Эдийн засгаа илүү өрсөлдөх чадвартай болгохын тулд Америк орон бизнес 
эрхлэгчдийнхээ хүчин чармайлт, хүсэл мөрөөдөлд шийтгэл хүлээлгэх биш харин 
шагнал хүртээх ёстой. Жижиг бизнес нь ялангуяа эмэгтэйчүүд болон цөөнхийн 
хувьд ахиц дэвшлийн зам учраас бид жижиг бизнесийг хэрэгцээгүй зохицуулалтаас 
чөлөөлж, шударга ажил олгогчдыг ямар ч шаардлагагүй шүүхийн ажиллагаанаас 
хамгаалах хэрэгтэй. (Алга ташив). Хууль зүйг гажуудуулж байгаагаас 
хариуцлагагүй бүлгийн үйлдэл болон асбестоз (шөрмөсөн чулуу)-ын тухай учир 
утгагүй нэхэмжлэл зэргээс болж манай эдийн засгийн хөгжил саарч байна. Иймээс 
энэ жил хуулийн шинэтгэлээ түргэтгэхийг би Конгрессоос хүсч байна. (Алга 
ташив).     
 
Эдийн засгаа илүү үр ашигтай болгохын тулд бид эрүүл мэндийн үйлчилгээний үнэ 
тарифыг хямдруулж, гэр бүл бүрийг эрүүл мэндийн даатгалд хамруулж, (Алга 
ташив) иргэд өөрсдийнхөө эрүүл мэндийн талаар гаргах шийдвэрийг өөрсдийн 
хяналтанд байлгах боломж олгох ёстой. Бага орлоготой ажилчдад даатгалд 
хамрагдахад нь дэмжлэг үзүүлэх татварын бодлого, жижиг тосгон суурин бүрт 
байх олон нийтийн эрүүл мэндийн төв, анагаах ухааны алдаа дутагдал, 
шаардлагагүй өртөг зардал гаргахаас сэргийлэхийн тулд мэдээллийн технологийг 



сайжруулах, жижиг бизнес болон тэнд ажиллагсдын эрүүл мэндийн цогц 
төлөвлөгөө, (Алга ташив) эрүүл мэндийн өргөтгөсөн хадгаламжийн данс, (Алга 
ташив) эмч нарын хариуцлагын шинэтгэл зэрэг эрүүл мэндийн халамжийн өртгийг 
багасгаж, өвчтөн бүр эмчлэх эмчтэй байж, хэрэгцээтэй халамж анхаарлыг авах 
боломжийг хангах арга хэмжээнүүдийг багтаасан эрүүл мэндийн иж бүрэн  
хөтөлбөрийг авч хэлэлцэхийг Конгрессоос хүсч байна. (Алга ташив).  
 
Эдийн засгийн өсөлтийг хадгалахын тулд бид боломжийн үнэтэй бөгөөд байгаль 
орчинд хоргүй эрчим хүчний найдартай эх үүсвэртэй байх хэрэгтэй.  (Алга ташив). 
Бараг дөрвөн жилийн өмнө би эрчим хүчний хадгалалт, байгальд хоргүй бусад эх 
үүсвэр, шинэчлэгдсэн цахилгаан шугам сүлжээ, аюулгүй, цэвэр цөмийн эрчим 
хүчийг оруулаад эх орондоо цахилгаан эрчим хүчний үйлдвэрлэлийг 
нэмэгдүүлэхийг дэмжсэн эрчим хүчний иж бүрэн стратеги төлөвлөгөөг өргөн 
барьсан билээ. (Алга ташив). Миний боловсруулсан “Цэлмэг тэнгэр” төсөл нь 
цахилгаан станцаас үүсэлтэй бохирдлыг багасгаж, манай ард иргэдийн эрүүл 
мэндийг сайжруулах болно. (Алга ташив). Мөн миний өргөн барих төсөв 
устөрөгчөөр ажилладаг машинаас эхлээд хаягдалгүй нүүрс, этанол мэтийн 
сэргээгдэх эх үүсвэр зэрэг  дэвшилтэт технологийг санхүүжүүлэх  болно. (Алга 
ташив). Дөрвөн жил маргалаа, одоо хангалттай. Америкийг илүү баталгаатай 
бөгөөд гадны эрчим хүчнээс хамааралгүй болгох тийм хууль тогтоомжийг баталж 
өгөхийг би Конгрессоос хүсч байна. (Алга ташив). 
 
Энэ бүх саналууд нь манай эдийн засгийг өргөжүүлж, ажлын байр шинээр бий 
болгоход маш чухал юм. Хойч үеийнхээ хөгжил цэцэглэлтийн үндэс суурийг 
тавихын тулд бид өмнөх үеийнхний хэрэгцээ шаардлагад нийцүүлэн бий болгосон 
институцуудыг шинэчлэх ёстой. Үеэ өнгөрөөсөн, уялдаа авцалдаа муутай 
холбооны татварын хууль жил ирэх тусам Америкчуудад улам дарамт болж байна. 
Татварын хуулийг нэгд нэгэнгүй судлах хоёр намын хамтарсан ажлын хэсгийг би 
томилсон. Тэднийг зөвлөмжөө гаргахаар нь та бид хамтран өсөлтийг дэмжсэн, 
ойлгоход хялбар, бүх хүмүүст тэгш шударга үйлчлэх тийм татварын хуулийг бий 
болгохоор ажиллана. (Алга ташив).  
 
Америкийн цагаачлалын систем ч бас хуучирч, манай эдийн засгийн хэрэгцээ 
болон манай улсын үнэт зүйлст тохирохгүй болжээ. Зөвхөн өрх гэрийнхээ 
амьжиргааг тэтгэх гэж зүтгэж, хөдөлмөрлөж байгаа хүмүүсийг шийтгэдэг, бизнес 
эрхэлж ажлын байр бий болгох гэсэн хүмүүст татгалздаг, манай улсын хил дээр 
эмх замбараагүй байдал үүсгэдэг тийм хуулиудад бид сэтгэл хангалуун байх ёсгүй. 
Америкчуудын хийдэггүй ажлыг хийлгэхээр гаднаас түр хугацааны ажилчин 
авчрахыг зөвшөөрдөг, гэхдээ хууль бусаар оршин суухыг зөвшөөрдөггүй, хэн 
хилээр орж, гарч байгааг хэлж чаддаг, хар тамхины наймаачид, алан хядагчдад хил 
хязгаараа хаалттай байлгаж чаддаг тийм цагаачлалын бодлого боловсруулах цаг 
болсон байна. (Алга ташив).    
 
Америк улсын маш чухал институцуудын нэг, үе үеийнхний харилцан итгэлцлийн 
бэлэг тэмдэг болох Нийгмийн халамжийн системд мөн ухаалаг бөгөөд үр дүнтэй 
шинэчлэл хийх шаардлагатай байна. Нийгмийн халамжийн систэм нь 20-р зууны ёс 



суртахууны асар том ололт байсан бөгөөд энэ шинэ зуунд түүний өмнө тавигдаж 
буй томоохон зорилтуудыг бид хүндэтгэн үзэх ёстой билээ. (Алга ташив). Гэхдээ 
одоогийн энэ замаараа яваад байвал энэ систем маань дампууралд хүрэх болно. 
Тиймээс нийгмийн халамжийг бэхжүүлж, хадгалж үлдээхийн тулд бид хүчээ 
нэгтгэх ёстой. (Алга ташив). 
 
Өнөөдөр 45 сая гаруй Америкчууд нийгмийн халамжаас тэтгэмж авдаг, дахиад 
хэдэн сая хүн тэтгэврийн насандаа ойртож байгаа. Тэдний хувьд бол нийгмийн 
халамжийн энэ систем тогтвортой, санхүүгийн хувьд бат бэх хэвээр байна. 55 
болон түүнээс дээш насны Америк хүн бүрт хэлэх нэг зүйл байна. Энэ нь юу вэ 
гэхээр, та нарын хувьд энэ систем ямар нэг байдлаар өөрчлөгдөхгүй, тийм 
болохоор та нарын толгойг эргүүлэх гэсэн оролдлогод бүү авт. (Алга ташив). 
Харин одоо ажил эрхэлж буй залуучуудын хувьд Нийгмийн халамжийн энэ 
системд нилээд бэрхшээлтэй асуудлууд байгаа бөгөөд цаашлах тусам бүр дордоно. 
Нийгмийн халамж нь хэдэн арван жилийн өмнө, шал өөр цаг үед бий болсон. Тэр 
үед хүмүүс одоогийнх шиг урт насалдаггүй байлаа. Тэтгэвэр тэтгэмжийн хэмжээ ч 
өнөөдрийг бодвол маш бага байсан. Тавин жилийн өмнө тэтгэвэр авдаг нэг хүний 
өмнөөс 16 ажилчин нийгмийн даатгал төлдөг байжээ. 
 
Нийгмийн халамжийн энэ системийг үүсгэн байгуулсан хүмүүс урьдчилан харж 
чадахааргүй тийм байдлаар манай нийгэм өөрчлөгдсөн. Өнөөгийн ертөнцөд хүмүүс 
урт насалдаг болсон учраас тэтгэвэр авах хугацаа нь бас уртасч байна. Дараагийн 
хэдэн арван жил тэтгэврийн хэмжээ асар их нэмэгдэх төлөвтэй байгаа. Тэтгэврийн 
насны нэг хүний өмнөөс 16 ажилчин хураамж төлдөг байсан бол одоо дөнгөж 3 
ажилчин төлж байна. Тэгээд дараа дараагийн жилүүдэд энэ тоо бүр 2 болтлоо 
буурах нь. Жил ирэх тусам улам цөөн тооны ажилчин улам олон тэтгэвэр авагчийн 
өмнөөс улам их хэмжээний хураамж төлнө. 
 
Үр дүн нь гэвэл 13 жилийн дараа буюу 2018 онд Нийгмийн халамжийн сан 
хуримтлуулснаасаа илүү их хэмжээний мөнгийг зарцуулах болох нь. Түүнээс хойш 
жил бүр өмнөх жилээсээ улам их алдагдалтай байх болно. Жишээлбэл, 2027 онд 
энэ системийг байлгаж байхын тулд засгийн газраас яаж ийгээд 200 тэрбум доллар 
нэмж гаргах болох нь. 2033 он гэхэд жилийн алдагдал нь 300 гаруй тэрбум доллар 
болох бөгөөд 2042 он гэхэд энэ систем бүхэлдээ дампууралд хүрнэ. Тийм байдалд 
хүргэхгүйн тулд одоо арга хэмжээ авахгүй юм бол үүнээс гарах ганцхан арга зам нь 
асар өндөр татвар, маш их хэмжээний шинэ зээл, нийгмийн халамж болон засгийн 
газрын бусад хөтөлбөрүүдэд хийх гэнэтийн бөгөөд асар их таналт байх болно. 
 
2018, 2042 гэхээр одоо их хол юм шиг санагдаж болох юм. Гэхдээ ямар ч эцэг, эх 
үүнийг тийм ч холын зүйл биш гэдгийг хэлээд өгнө. Хэрэв та 5 настай хүүхэдтэй 
бол 13 жилийн дараа коллежийн төлбөрийг нь яаж төлөх тухай аль хэдийн санаа 
зовж л байгаа. Хэрэв бидний зарим шиг 20-иод насны хүүхэдтэй бол тэднийг 
тэтгэвэрт гарахаас өмнө Нийгмийн халамжийн систем сүйрэн унана гэвэл энэ нь 
бага зүйл мэт санагдахгүй нь лавтай. Тэгэхээр энэ нь АНУ-ын Конгрессын хувьд 
жижиг асуудал байж таарахгүй. (Алга ташив). Та бид хамтдаа энэ хариуцлагыг 



үүрч байна. Нийгмийн хамгааллын санхүүгийн асуудлыг нэг мөр, бүх хүмүүсийн 
тусын тулд шийдвэрлэхүйц шинэчлэлийг бид хийх ёстой. 
 
Нийгмийн хамгааллын системийг засаж залруулах ажил нь янз бүрийн 
хувилбаруудыг нээлттэй авч үзэхийг шаардана. Зарим хүмүүс чинээлэг тэтгэвэр 
авагчдын тэтгэврийг хязгаарлах тухай санал тавьж байна. Конгрессын гишүүн асан 
Тим Пенни тэтгэврийг цалинтай бус үнэтэй харьцуулан индексжүүлэх боломжтойг 
хэлж байлаа. 1990-ээд оны үед Ерөнхийлөгч Клинтон тэтгэвэрт гарах насыг 
хойшлуулах талаар ярьж байсан. Сенатор асан Жон Брокс нийгмийн халамжийн 
сангаас эрт тэтгэмж авч эхлэхийг болиулах санал тавьж байлаа. Мөн Сенатор 
Даниель Патрик Мойнихан тэтгэврийг бодох аргачлалыг өөрчлөх саналтай байна. 
Эдгээр бүх саналууд ширээн дээр байгаа.  
 
Энэхүү шинэтгэлүүдийн аль нь ч тийм амар байхгүй гэдгийг би мэдэж байна. Гэвч 
намын улс төрөөс илүүтэй бидний үр хүүхдийн нийгмийн хамгааллын асуудал 
чухал учраас бид урагшаа зоригтой хөдлөх хэрэгтэй байна. (Алга ташив). Би 
шинэтгэлийн хамгийн үр дүнтэй хувилбарыг олохын тулд Конгрессын гишүүдтэй 
хамтран ажиллах болно. Сайхан санаа оноо нэмэрлэж чадах хэнийг ч би сонсоход 
бэлэн байна. (Алга ташив). Гэхдээ бид зарим нэг үндсэн зарчмыг чиг болгох ёсой. 
Бид хожмын өдөр гэж хойш нь тавилгүй Нийгмийн хамгааллыг тогтвортой үйл 
ажиллагаатай болгох ёстой. Бид цалингийн татварыг нэмэгдүүлэх замаар эдийн 
засгийн хүчин чадалд аюул учруулах ёсгүй. Бага орлоготой Америкчууд тэтгэвэрт 
гарсан хойноо сэтгэл амар байж, хэрэгцээтэй тусламж дэмжлэгийг авч чаддаг байх 
нөхцлийг бид бүрдүүлэх ёстой. Одоо тэтгэвэрт гарсан болон гарах дөхөж байгаа 
хүмүүсийн хувьд байдал өөрчлөгдөхгүй гэсэн баталгааг бид өгөх ёстой. Мөн залуу 
үеийнхэндээ ирээдүйдээ бэлтгэж, төлөвлөх хангалттай цаг хугацаа өгөхийн тулд 
энэ системд хийх өөрчлөлтийг аажим аажмаар хийхэд анхаарах ёстой.   
 
Нийгмийн хамгааллыг засаж залруулах явцдаа бид энэ системийг залуу ажилчдын 
хувьд илүү ашигтай болгох хариуцлага мөн хүлээх болно. Энэ зорилгод хүрэх 
хамгийн сайн арга зам бол сайн дурын тэтгэврийн данс юм. (Алга ташив). Энэ 
санааг яаж хэрэгжүүлэх вэ гэхээр, одоо таны цалингаас тодорхой хэмжээний 
мөнгийг өнөөдрийн тэтгэвэр авагчдын тэтгэвэрт зориулж Нийгмийн халамжийн 
санд суутган авч байгаа. Хэрэв та залуу ажилчин бол ирээдүйгээ баталгаатай 
болгох зорилгоор тэр мөнгөний нэг хэсгийг өөрийнхөө тэтгэврийн дансанд хийж 
болно.  
 
Яагаад энэ хувийн данс нь ашигтай вэ гэхээр, таны мөнгө тодорхой хугацааны 
турш одоогийн энэ системийн өгдгөөс хавьгүй их хүүгээр өсөх бөгөөд та тэтгэвэрт 
гарах үедээ Нийгмийн хамгааллаас олгодгоос их мөнгийг дансандаа хуримтлуулсан 
байх болно. Түүнээс гадна тэр хувийн дансандаа хуримтлагдсан мөнгийг та хүсэх 
юм бол үр хүүхэд, ач гучдаа үлдээж болно. Хамгийн сайн тал нь гэвэл, тэр дансан 
дахь мөнгө таных учраас засгийн газар хэзээ ч авч чадахгүй. (Алга ташив). 
 
Үүний зорилго нь тэтгэвэр авагчдыг илүү хамгаалалтай болгох асуудал учраас бид 
хувийн дансны хувьд маш болгоомжтой чиг баримжааг тогтоох болно. Тэр мөнгийг 



зөвхөн бонд болон үнэт цаасны холимог санд оруулж болох нөхцлийг бид хангана. 
Таны мөнгийг Wall Street-ийн нуугдмал хураамжинд идүүлчихгүй байх талаар бид 
анхаарах болно. Таныг тэтгэвэрт гарахын өмнөхөн таны хуримтлалыг зах зээлийн 
гэнэтийн хэлбэлзэлд өртүүлэхгүй хамгаалах сайн хувилбарууд бий болгох талаар 
бид анхаарал тавина. Мөн хувийн дансан дахь мөнгийг нэг удаа бүрмөсөн авах 
боломжгүй, харин уламжлалт Нийгмийн халамжийн тэтгэмжинд нэмэлт болгож 
тодорхой хугацаанд авч байх системийг бий болгоно. Тэтгэврийн хувийн дансыг 
аажмаар эхлүүлж, жилд хуримтлуулах мөнгөний хэмжээг аажмаар нэмэгдүүлсээр 
яваандаа ажил эрхлэгсэд цалингийн татварынхаа 4%-ийг дансандаа хийхийг 
зөвшөөрөх хүртэл энэхүү төлөвлөгөөг санхүүгийн хариуцлагатай байлгах талаар 
бид анхаарна.  
 
Төсвийн ажилчдын хувьд тэтгэврийн данс бол танил зүйл байгаа байх. Учир нь та 
бүхэн үүнтэй ижил төстэй Хэмнэлттэй Хадгаламжийн Төлөвлөгөө гэдгийг мэдэх 
бөгөөд ажиллагсад цалингийнхаа тодорхой хэсгийг таван өөр төрлийн, өргөн 
хэмжээний хөрөнгө оруулалтын санд оруулах боломжтой байдаг. Иймэрхүү 
хамгаалал, сонголт, эзэмшлийг залуу Америкчуудад мөн хүртээх цаг нь болжээ. 
(Алга ташив). 
 
Үр хүүхэд, ач гуч нарынхаа өмнө хүлээх бидний бас нэг том хариуцлага бол чөлөөт 
нийгмийг хадгалан үлдээх тэрхүү үнэт зүйлсэд хүндэтгэлтэй хандаж, тэдэнд 
өвлүүлэн үлдээх явдал юм. Бидний үеийн олон хүмүүс нилээд төөрч будилсны 
эцэст  гэр бүл, итгэл найдвартаа эргэн ирсэн бөгөөд хариуцлагатай, ёс 
суртахуунтай хүүхдүүдийг өсгөж хүмүүжүүлэх эрмэлзэлтэй байна. Төр засаг  
эдгээр үнэт зүйлсийг бий болгодоггүй. Гэхдээ төр засаг тэдгээрийг хэзээ ч нураах 
ёсгүй.  
 
Гэр бүл бол ариун нандин зүйл бөгөөд нийгмийн үндэс суурь учраас энэ нь хэн нэг 
идэвхтэн зүтгэлтний тодорхойлсноор өөрчлөгдөх ёсгүй. Гэр бүл, үр хүүхэд, 
нийгмийн сайн сайхны төлөө би гэр бүлийг хамгаалах талаар Үндсэн хуульд 
нэмэлт өөрчлөлт оруулах асуудлыг дэмжиж байна. (Алга ташив). 
 
Сул дорой, эмзэг бүлэгт хэрхэн хандаж байгаагаар нь нийгмийг үнэлдэг учраас бид 
амьдрах соёлыг бий болгохоор тэмцэх ёстой. Хүмүүсийн амь насыг аврах 
эмчилгээний аргуудыг боловсруулж, хөгжлийн бэрхшээлийг даван туулахад нь 
хүмүүст туслах зэргээр анагаах ухааны судалгаа шинжилгээ нь бидэнд энэ 
зорилтоо биелүүлэхэд тусалж чадна. Эрүүл мэндийн Үндэсний Хүрээлэнгийн 
санхүүжилтийг 2 дахин нэмэгдүүлж өгсөн Конгресст би талархсанаа илэрхийлье. 
(Алга ташив). 
 
Амьдрах соёлыг бий болгохын тулд шинжлэх ухааны ололтууд нь үргэлж хүний 
сайн сайхны төлөө үйлчилж, нэг хэсэг хүмүүсийн тусын тулд нөгөө хэсгийг нь 
золиослодоггүй байлгах тал дээр бид хатуу анхаарах ёстой. Бид зарим нэг тодорхой 
стандартууд дээр тохиролцож чаддаг байх ёстой. (Алга ташив). Хүний үр 
хөврөлийг туршилтанд зориулж бий болгохгүй, эрхтэнг нь ашиглах зорилгоор 
өсгөхгүй, хүний амь биеийг хэзээ ч өмч хөрөнгө шиг худалдаж арилжихгүй байлгах 



талаар би Конгресстой хамтран ажиллана.  (Алга ташив). Америк улс чиглэл 
зорилготой, эрчимтэй бөгөөд үргэлж ёс зүйг эрхэмлэдэг анагаах ухааны судалгаа 
шинжилгээний салбарт дэлхийд тэргүүлсэн хэвээр байх болно.  
 
Шүүх засаглал нь үргэлж шударга ёсыг тогтоож байх ёстой учраас шүүгч нар 
шүүхийн танхимаасаа хууль тогтоох биш, харин хуулийг үнэн зөвөөр тайлбарлаж 
байх ёстой. Ерөнхийлөгчийн хувьд миний бие үндсэн хуулийн дагуу манай 
ардчилсан нийгэмд шүүхийн гүйцэтгэх үүргийг сайн ойлгодог, шүүхийн танхимд 
ажиллаж чадахуйц сайн бэлтгэгдсэн хүмүүсийг нэр дэвшүүлэх үүрэг хүлээдэг 
бөгөөд ингэж ч хийсэн. (Алга ташив). Үндсэн хуулиар Сенат ч мөн хариуцлага 
хүлээдэг. Шүүгчээр нэр дэвшигч хүн бүрийн асуудлыг шууд ил санал хураалтаар 
шийддэг. (Алга ташив).  
 
Манай улсын хувьд хамгийн чухал үнэт зүйлсийн нэг нь энэрэн нигүүлсэх сэтгэл 
байдаг учраас Америк орны боломжуудаас хүртэж чадахгүй байна гэж бодож буй  
ямар ч иргэнээс бид нүүрээ буруулах ёсгүй. Манай засгийн газар хэцүү бэрх газарт 
итгэл найдвар авчирч буй шударга ёсонд тулгуурласан нийгмийн бүлгүүдийг 
дэмжсээр байх болно. Одоо бид залуучуудад, ялангуяа хот суурин газрын залуу 
эрчүүдэд үл тоомсорлол, гэмт хэргийн бүлэглэл, шоронгоос хавьгүй өөр илүү 
боломжийг олгох тал дээр анхаарлаа хандуулах ёстой. Өнөөдөр би залуучуудыг 
гэмт хэргийн бүлэглэлээс холхон байлгаж, залуу эрчүүдийг эмэгтэйчүүдийг 
хүндэлдэг, хүчирхийллээс татгалздаг өв тэгш эр хүн болгон төлөвшүүлэхэд нь 
байгууллагуудад туслах зорилготой 3 жилийн санаачлагыг дэвшүүлж байна. (Алга 
ташив). Гэмт хэргийн бүлэглэлийг сонгож авдаг нь эрсдэлд өртөмтгий залуучуудад 
хандсан нилээд өргөн арга хэмжээний нэг хэсэг болж, бичиг үсэгт тайлахаас эхлээд 
спорт хүртэл янз бүрийн хөтөлбөрүүдийг эцэг эх, сүм хийд, дасгалжуулагч багш 
нар, олон нийтийн зүтгэлтнүүдийн оролцоотойгоор хэрэгжүүлэх юм. Энэхүү 
үндэсний хэмжээний хөтөлбөрийг тэргүүн хатагтай Лаура Буш удирдан 
хэрэгжүүлэх болно гэдгийг хэлэхэд таатай байна. (Алга ташив). 
 
ДОХ-ын халдвар нь маш олон хүнд айдас, зовлон авчирч байгаа учраас энэ өвчнөөс 
урьдчилан сэргийлэх, халдвар авсан хүмүүсийг халамжлах, эмчлэх зорилгоор 
Райаны Цагаан Актыг шинэчилж батлахыг та бүхнээс хүсч байна. (Алга ташив). 
Энэ чухал хуулийг шинэчилж батлахдаа бид энэ өвчнөөр өвчлөгсдийн тоогоор 
тэргүүлж байгаа Африк гаралтай Америк иргэдэд илүү анхаарлаа хандуулах ёстой. 
(Алга ташив). 
 
Манай үндэсний эв нэгдлийн гол баталгааны нэг нь хууль ёс хүн бүрт тэгш 
үйлчилдэг гэдэгт итгэх бидний итгэл байдаг учраас арьс өнгө, гарал үүслээсээ 
хамааралгүй бүх Америкчууд хууль эрх зүйн тогтолцоонд итгэдэг байх нөхцлийг 
бид бүрдүүлэх хэрэгтэй. Америкт хийгээгүй хэргийнхээ төлөө хэн ч хариуцлага 
хүлээх ёсгүй учир дахин дахин нягталж шалгах ёстой. Хүнийг хилс ял зэмд 
унагахаас сэргийлэхийн тулд хромосомын шинжилгээ хийх явдлыг маш өргөн 
хэрэглэж байна. (Алга ташив). Удахгүй би томоохон хэргүүд дээр ажиллах 
өмгөөлөгчдийн зөвлөлийн тусгай сургалтыг санхүүжүүлэх тухай саналыг 



Конгресст тавина. Учир нь хүмүүсийн амь амьдралыг шийдэх шүүх хурал дээр 
тэдний талд зогсох чадварлаг хуульч нар байх ёстой. (Алга ташив). 
 
Ирээдүй үеийнхний өмнө хүлээх бидний гурав дахь үүрэг бол аюул заналаас ангид, 
энх амгалан Америк орныг тэдэнд үлдээх явдал юм. Бид одоо өөрсдийн эдэлж буй 
эрх, эрх чөлөөгөө, түүний дотор хамгийн гол нь айдас хүйдэсгүй амьдрах эрхийг 
хүүхдүүддээ шилжүүлнэ.  
 
2001 оны 9-р сарын 11-нээс хойш 3 жил хагасын дотор бид Америкчуудын аюулгүй 
байдлыг хангах талаар урьд өмнө нь байгаагүй их арга хэмжээг авч хэрэгжүүлсэн. 
Бид эх орноо хамгаалахын тулд засгийн газарт шинэ яам байгууллаа, Холбооны 
Мөрдөх Товчоог терроризмаас урьдчилан сэргийлэх ажилд чиглүүллээ, тагнуулын 
байгууллагуудад шинэчлэл хийж эхэллээ, улс даяар терроризмын үүр уурхайг 
устгалаа, биологи, химийн зэвсгийн дайралтаас хамгаалах талаархи судалгааг 
өргөжүүллээ, хил хамгаалалтыг сайжрууллаа, хагас сая гаруй хүмүүсийг анхны 
тусламжийн чиглэлээр сургалаа. Цагдаа, гал сөнөөгчид, агаарын хүчнийхэн, 
судлаачид болон бусад олон хүмүүс өдөр тутам эх орноо амар тайван байлгах гэж 
ажиллаж байдагт нь бид талархаж байдаг. (Алга ташив). 
 
Манай үндэстэн холбоотнууд, найз нөхөдтэйгээ хамтран хилийн чанад дахь дайсны 
эсрэг үйл ажиллагаагаа шийдэмгий бөгөөд амжилттай үргэлжлүүлж байна. Манай 
улс руу довтолсон Аль Каидагийн террорист сүлжээний зарим толгойлогчид 
байсаар байгаа боловч тэдний гол гол удирдагчдын ихэнхийг устгаж чадсан. Алан 
хядагчдыг санхүүжүүлж, орогнуулж буй засгийн газрууд ч байсаар байна, гэхдээ 
тоо нь багасч байна. Үй олноор хөнөөх зэвсгээр хөөцөлдөх гэсэн дэглэм ч байсаар 
байна, гэхдээ энэ нь дэлхий нийтийн анхаарлын гадна, ямар нэг үр дагаваргүй байх 
боломжгүй болж байна. Манай улс, олон хүнийг хороох гэж хүсдэг, бид бүхэнд 
заналхийлдэг алан хядагчдын онилсон газар хэвээр байна. Бид энэ тулалдаанд ялах 
хүртлээ тэдний эсрэг баттай зогсох болно. (Алга ташив). 
 
Дайснуудаа мөшгих нь терроризмын эсрэг дайны маш чухал хэсэг бөгөөд энэ 
чиглэлээр ажиллаж буй манай хүмүүст хэрэгцээтэй мэдээллийг өгч байсан 
Конгресст талархлаа илэрхийлж байна. Дайны энэ цаг үед бид цэргийнхнээ 
дэмжиж, тэднийг ялалтанд хүргэх нөхцлийг бүрдүүлэх ёстой. (Алга ташив). 
 
Дэлхийн бусад улс үндэстнүүд ч бидэнтэй хамт байна. Афганистанд олон улсын 
хүчин аюулгүй байдлыг хангахад тусалж байна. Иракт 28 орон цэргүүдээ 
байрлуулж, НҮБ болон Европын Холбоо Иракийн сонгуульд техникийн туслалцаа 
үзүүлж байна. НАТО Иракийн офицеруудыг сургахад туслалцаа үзүүлэх ажлыг 
удирдаж байна. Аюултай материалыг илрүүлэх, тээвэрлэхийг хориглох асуудлаар 
бид 60 улс оронтой хамтран ажиллаж байна. Хойд Солонгосыг цөмийн зэвсгээс 
татгалзах нь зүйтэй гэдэгт итгүүлэх зорилгоор бид Азийн орнуудтай ойр дотно 
ажиллаж байна. Пакистан, Саудын Арав болон бусад 9 улс Аль Каидагийн алан 
хядагчдыг илрүүлэх буюу баривчлах ажиллагаа явуулсан. Дараагийн 4 жилд миний 
засаг захиргаа энэ цаг үеийн аюул заналыг устгах эвслүүдийг байгуулах ажлыг 
үргэлжлүүлэх болно. (Алга ташив).   



 
Яваандаа радикализм, алан хядах үзэл суртлыг тэжээгч нөхцөл байдлыг устгаж 
үгүй хийснээр бид хүсч байсан энх тайвнаа тогтоож чадна. Хэрэв дэлхийн бүхэл 
бүтэн бүс нутаг цөхрөлд байсаар, үзэн ядалт дунд өссөөр байх юм бол тэр газар 
нутаг алан хядагчдын үүр уурхай болж, тэр алан хядагчид Америк болон бусад эрх 
чөлөөт улс үндэстнүүдийг хэдэн арван жилээр мөшгисөөр байх болно. Харгис 
дэглэм, алан хядлагыг зогсоож чадах ганцхан хүч бол хүний эрх чөлөөний хүч 
билээ. (Алга ташив). Бидний дайснууд үүнийг мэдэж байгаа. Тийм ч учраас алан 
хядагч Заргави саяхан түүний өөрийнх нь хэлснээр ардчиллын “муу ёрын зарчим”-
тай дайн зарласан. Бид ч бас өөрсдийн зорилгоо тунхагласан. Америк улс эрх 
чөлөөний төлөө эвссэн орнуудын хамт Ойрхи Дорнод болон бусад газарт өрнөсөн 
ардчилсан хөдөлгөөнийг дэмжиж, дэлхий дээр харгис бурангуй дэглэмийг эцэс 
болгох гэсэн зорилгодоо үнэнч зогсох болно. (Алга ташив). 
 
Өөрийн төр засгийн хэлбэрийг бусад улс оронд хүчээр тулгах эрх ч, хүсэл зорилго 
ч АНУ-д байхгүй. Энэ нь бид болоод бидний дайснуудын хооронд буй гол ялгаа 
юм. Тэд бурангуй үзэлтэй, өөрсдийгөө зарлан тунхагласан цөөхөн тооны 
дарангуйлагч нарын бүлэг хүн бүрийн амдралыг тал бүрээс нь хянаж байдаг тийм 
харгис засаглалыг бусдад тулган хүлээлгэж, өргөжүүлэх эрмэлзэлтэй байдаг юм. 
Бидний зорилго бол засаг төр нь иргэдийнхээ төлөө ажилладаг, өөрийн өв соёлоо 
эрхэмлэн дээдэлдэг, эрх чөлөөтэй, тусгаар тогтносон үндэстнүүдийн нийгэмлэгийг 
байгуулж, хамгаалж байхад оршдог. Ардчилсан улсууд өөрийн ард түмэн болоод 
хөршүүдээ хүндэтгэн үздэг учраас эрх чөлөөний амжилт ололт нь энх тайванд 
хүргэнэ. (Алга ташив). 
 
Бидний үед энэхүү ололт амжилт маш их урагшилсан бөгөөд үүнийг Афганистанд 
сонгуульд саналаа өгч буй эмэгтэйчүүдээс, шинэ чиг зам сонгож буй 
Палестинчуудаас,  ардчилсан эрхээ тунхаглаж, ерөнхийлөгчөө сонгосон Украйны 
ард түмнээс харж болно. Бид эрх чөлөөний түүхэнд тохиолдож буй агуу их үйл 
явдлуудын гэрч болж байна. Ирэх жилүүдэд бид энэ түүхийг улам арвижуулах 
болно. (Алга ташив). 
 
Палестины газар нутаг дээр болж буй ардчилал, шинэчлэлийн эхлэлүүд нь 
хүчирхийлэл, уналтын хуучин загварыг эрх чөлөөний хүч хэрхэн нурааж буйг бид 
одоо харж байна. Төрийн нарийн бичгийн дарга К. Райс Израйль, Баруун эрэгт 
очиж, Ерөнхий сайд Шарон, Ерөнийлөгч Аббас нартай уулзахаар маргааш өглөө 
мордох гэж байна. Бид болон манай нөхөд Палестины ард түмэнд аллага хядлагыг 
дуусгавар болгож, энх тайван, тусгаар тогтносон, ардчилсан улс орны 
институцуудыг бий болгоход нь яаж туслах вэ гэдэг талаар тэд ярилцах болно. 
Энэхүү ардчиллыг дэмжиж, Палестины улс төр, эдийн засаг, аюулгүй байдлын 
шинэчлэлийг гүнзгийрүүлэхэд нь туслах зорилгоор 350 сая долларыг баталж 
өгөхийг би Конгрессоос хүсч байна. Энх тайвнаар зэрэгцэн орших Израйль, 
Палестин гэсэн ардчилсан хоёр орныг байгуулах зорилго биелэгдэхэд тун ойрхон 
байгаа бөгөөд тэднийг энэ зорилгодоо хүрэхэд нь Америк туслах болно. (Алга 
ташив). 
 



Ойрхи Дорнодод энх тайван, тогтвортой байдлыг улам өргөн хүрээтэй болгохын 
тулд АНУ энэ бүс нутаг дахь түншүүдтэйгээ хамтран терроризмын аюул заналыг 
устгаж, эрх чөлөөний илүү өндөр жишгийг тогтоохын төлөө ажиллах болно. 
Мароккогоос эхлээд Йордан, Бахрейн хүртэлх нутагт найдвар төрүүлэхүйц зарим 
нэг шинэчлэл хийгдэж эхэлж байна. Саудын Аравийн засгийн газар ирээдүйгээ 
тодорхойлох үйл хэрэгт ард түмнийхээ оролцоог нэмэгдүүлснээр бүс нутагтаа 
үлгэр жишээ үзүүлж байна. Ойрхи Дорнодод энх тайванд хүрэх замыг зааж өгсөн 
агуу их, эрхэмсэг бардам  Египт үндэстэн одоо ардчилалд хүрэх замыг зааж өгч 
чадна. (Алга ташив). 
 
Ойрхи Дорнодод энх тайвныг илүү өргөн хүрээтэй дэмжихийн тулд алан хядагчдыг 
орогнуулж, үй олноор хөнөөх зэвсгээр хөөцөлдсөөр байгаа дэглэмүүдийг бид сөрөн 
зогсох ёстой. Сири нутаг дэвсгэрээ болон Ливаны зарим хэсгийг энэ бүс нутагт энх 
амгаланг тогтоох боломж бүрийг нухчин дарах гэсэн алан хядагчдад ашиглуулсаар 
байна. Та бүхний баталсан Сирийн Хариуцлагын Актыг бид хэрэгжүүлж байгаа 
бөгөөд бид Сирийн засаг захиргаа алан хядагчдад дэмжлэг үзүүлэхээ зогсоож, эрх 
чөлөөний үүд хаалгыг нээх байх гэж найдаж байна. (Алга ташив). Өнөөдөр Иран 
улс ард түмнийхээ эрх чөлөөг хүссэн эрмэлзлийг нь боогдуулж, цөмийн зэвсгээр 
хөөцөлдөн, дэлхий дээрх алан хядагчдын гол ивээн тэтгэгч нь байсаар байна. Бид 
Европын холбоотнуудтайгаа хамтран Ираны дэглэмд уран баяжуулах хөтөлбөр 
болон плутонийг дахин боловсруулах аливаа үйлдлээ таслан зогсоож, алан 
хядагчдад дэмжлэг үзүүлэхээ болих ёстойг нь ойлгуулах талаар ажиллаж байна. 
Мөн Ираны ард түмэнд хандаж: “Та бүхэн өөрсдийн эрх чөлөөний төлөө тууштай 
зогсвол Америк та нартай хамт байх болно” гэж хэлмээр байна. (Алга ташив). 
 
Эрх чөлөөний төлөө бидний үеийнхний, ялангуяа Ойрхи Дорнодод оруулсан хувь 
нэмэр өнөөдөр Иракт туршигдаж, үнэлэгдэж байна. Энэ улс бол алан хядагчидтай 
хийсэн дайны тэргүүн фронт нь учраас тэд тэнд үүрлэсэн байгаа нь ойлгомжтой. 
Биднийг энд эх орондоо амар тайван байлгахын тулд дүрэмт хувцас өмссөн манай 
эрэгтэй, эмэгтэй цэргүүд  Иракт алан хядагчидтай тэмцэж байна. (Алга ташив). 
Ирак дахь эрх чөлөөний ялалт нь алан хядагчидтай хийх тэмцлийн дунд үүссэн 
шинэ холбоог бататгаж, Дамаскаас Тегеран хүртэл ардчилал шинэчлэлийн талыг 
баримтлагсдад урам зориг нэмж, энэ бүс нутагт итгэл найдвар, хөгжил дэвшлийг 
авчран, улмаар бидний үр ач нарын амьдралыг аймшигт аюул, заналхийллээс 
ангижруулах юм.  
 
Өнгөрсөн ням гаригт бидний харснаар Иракийн ард түмэн эрх чөлөөгөө үнэлж 
байгаа учраас бид амжилтанд хүрнэ. (Алга ташив). Ирак даяар, маш их аюул 
эрслийн дундуур сая сая иргэд санал хураах байранд очиж, Үндэсний Ассемблейд 
тэднийг төлөөлөн суух 275 хүнийг сонголоо. Багдадын оршин суугч залуухан 
эмэгтэй сонгуулийн өглөө мина дэлбэрэх дуунаар сэрээд, саналаа өгөхөөр явах нь 
дэндүү аюултай юм шиг санагдаж байсан гэж ярьж байсан. Тэгээд цааш нь “ Энэ 
дэлбэрэлтийг сонсоод, үймээн дэгдээгчид сул дорой бөгөөд ардчиллаас айж байгаа 
юм байна, тэд ялагдаж байна гэдгийг би ойлгосон. Тэгээд би нөхөр, аав, ээжтэйгээ 
хамт гарч, саналаа өгцгөөсөн” гэж байлаа.   
 



Америкчууд энэхүү эрх чөлөөний үзэл санааг хуваалцдаг учир үүнийг сайн мэдэж 
байна. Ямар ч улс оронд сонгуульд оролцож саналаа өгөх нь иргэний хариуцлагын 
үйлдэл бөгөөд сая сая Иракчуудын хувьд энэ нь бас хувь хүний эр зоригийн үйлдэл 
болсон учир тэд нар бид бүхний хүндэтгэлийг хүлээж байна. (Алга ташив). 
 
Иракт ардчилал, хүний эрхийг тууштай өмгөөлөгчдийн нэг бол Сафия Талеб ал 
Сухаил юм. Тэрээр улс орныхоо тухай хэлэхдээ: “ Бид 35 жилийн турш Саддам 
Хуссейнд эзлэгдсэн байсан. Энэ бол үнэхээр булаан эзлэлт байсан юм. Түүнээс 
чөлөөлөх өртөг зардлыг нь гаргасан Америкийн ард түмэнд, хамгийн гол нь 
цэргүүдэд баярлалаа” гэсэн юм. 11 жилийн өмнө Сафиягийн эцгийг Саддамын 
тагнуулын албаныхан хороожээ. 3 хоногийн өмнө Сафия улс орныхоо удирдагчдыг 
сонгох сонгуульд Багдад хотноо оролцож саналаа өгсөн бөгөөд тэрээр өнөөдөр энд 
бидэнтэй хамт байгаад бид их баяртай байна. (Алга ташив).  
 
Алан хядагчид, үймээн дэгдээгчид ардчиллын эсрэг улайран тэмцсээр байгаа 
боловч бид тэдэн рүү хийх дайралтаа зогсоохгүй. Гэхдээ алан хядагчдын хамгийн 
хүчтэй итгэл үнэмшил нь ч нуран унаж байна. Бөмбөг дэлбэлэгч, аллага үйлдэгч 
нар зөвхөн эвслийн хүчний эсрэг байлдаад зогсохгүй чөлөөт сонгуулиар 
илэрхийлсэн Иракийн ард түмний итгэл найдварыг нураах гэж оролдож байгааг 
бүх дэлхий харж байна. Тэгээд экстремистүүдийн энэ жижигхэн бүлэглэл бүхэл 
бүтэн Иракийн ард түмний зоригийг мохоож чадахгүй гэдгийг бүх дэлхий мэдэж 
байгаа. (Алга ташив). 
 
Иракчууд эрх чөлөөнийхөө төлөө тэмцэж, өөрсдийнхөө түүхийг бичих эрмэлзэл 
дүүрэн байгаа учраас Иракт бид амжилт байгуулна. Өнгөрсөн 9-р сард Конгресст 
үг хэлэхдээ Ерөнхий сайд Алави: “Жирийн Иракчууд улс орныхоо аюулгүй 
байдлыг өөрсдөө хангахын тулд ачааллыг аль болохоор хурдхан өөр дээрээ авахыг 
хүсч байна” гэсэн билээ. Энэ бол тусгаар тогтносон үндэстний зайлшгүй хүсэх зүйл 
мөн бөгөөд Иракт байгаа манай эвслийн гол зорилго ч мөн үүнтэй ижил юм. Иракт 
буй болсон улс төрийн шинэ нөхцөл байдал энэ улсад бидний хийх ажлын шинэ үе 
шатыг нээлээ.  
 
Тэнд ажиллаж буй манай командлагчдын зөвлөснөөр болон Иракийн засгийн 
газартай зөвлөлдсөнөөр бид Иракийн аюулаас хамгаалах хүчнийг чадварлаг 
офицерууд, үр ашигтай командлалын бүтэц бүхий илүү чадавхи сайтай хүчин 
болгон бэлтгэхэд туслах тал дээр хүч чармайлтаа илүү төвлөрүүлэх болно. Тэднийг 
өөртөө итгэлтэй, аюулгүй байдлаа хангах чадвартай болсны дараа Америк болон 
эвслийн бусад орнуудын үүрэг багасч, туслах чанартай болно. Эцэст нь Иракчууд 
өөрсдөө эх орноо хамгаалах чадвартай болох бөгөөд бид энэ гайхамшигт шинэ 
үндэстэнд эрх чөлөөгөө хамгаалахад нь туслах болно.  
 
Саяхан нэг Ирак орчуулагч сурвалжлагчид хандан “Биднийг битгий орхиоч гэж 
Америкчуудад хэлээрэй” гэж байсан. Тэр орчуулагч болон бусад бүх Иракчууд 
итгэлтэй байж болно: Манай цэргийн стратеги нөхцөл байдалд дасан зохицож байх 
хооронд бидний үүрэг амлалт тууштай хэвээр байна. Бид Ирак нөхдийнхөө эрх 
чөлөөний төлөө зогсож байна. Иракийн эрх чөлөө нь бидний дараа дараагийн 



үеийнхний хувьд Америкийг илүү аюулгүй болгох юм. (Алга ташив). Бид Иракаас 
гарч явах цаг хугацааг хиймлээр товлохгүй, учир нь хэрэв тэгэх юм бол энэ нь алан 
хядагчдыг улам зоригжуулж, биднийг гарч явтал хүлээж байя гэсэн итгэлийг 
тэдэнд төрүүлэх болно. Иракийг ардчилсан, бүх ард түмнийхээ төлөөллийг 
илэрхийлсэн, хөршүүдтэйгээ энх тайван харилцаатай, өөрийгөө хамгаалах 
чадвартай улс болгох гэсэн ганцхан зорилгод хүрэхээр бид Иракт байгаа билээ. Тэр 
зорилго маань биелэгдмэгц Иракт алба хааж буй манай хүмүүс эх орондоо зүй ёсны 
хүндэтгэл, нэр төртэйгөөр эргэн ирэх болно. (Алга ташив). 
 
Яг одоо Америк цэргүүд дэлхий даяар янз бүрийн постуудад, миний тушаалаар 
ихэнх тохиолдолд аюултай нөхцөлд үүрэг гүйцэтгэж байна. Бид тэднийг сургаж, 
тоног төхөөрөмжөөр хангаж өгсөн бол тэд эргээд бидэнд Америк хүн бүрийн 
бахархал болсон туйлын зорилгодоо үнэнч зан чанарын үлгэр жишээг үзүүлж 
байна. (Алга ташив). Манай цэргийн сайн дурынхан тулалдаанд хайр найргүй, 
нугаршгүй үнэнч, харьцуулашгүй шударга, ёс журамтай хүмүүс бөгөөд тэд өдөр 
ирэх тутам манай эх орны аюулгүй байдлыг улам тогтвортой болгож байгаа билээ. 
Манай зарим алба хаагч нар айхтар хүнд шархдаж гэмтсэн бөгөөд тэднийг эдгээж 
тэнхрүүлэхийн төлөө бид чадах бүхнээ хийх болно. (Алга ташив). Бидний эрх 
чөлөөний төлөө амь үрэгдсэн зарим сайхан хүмүүсээ эцсийн замд нь үдэж 
мордуулсан манай үндэстэн тэдний гэгээн дурсгалыг үүрд хүндэтгэх болно. 
 
Нэрийг нь дурсах ёстой нэг хүн бол Фаллужа хот руу дайралт хийх үеэр амь 
үрэгдсэн Техас мужийн Флугервилл хотын иргэн, усан цэргийн ахлагч Байрон 
Норвүүд юм. Түүний ээж Жанет надад захиа бичиж, Байрон усан цэрэг болохдоо 
ямар их дуртай байсан, алан хядагчидтай хийх тэмцлийн эхний эгнээнд байгаадаа 
ямар их бахархаж байсан тухай хэлсэн юм. Тэрээр цааш нь: “ Би хамгийн сүүлчийн 
удаа Байроныг гэртээ ирэхэд нь түүнийг төрснөөс нь хойш яаж хайрлаж хамгаалж 
байсан түүн шигээ хамгаалмаар байна гэж хэлсэн юм. Тэр намайг тэврээд “Ээж ээ, 
та хийх ёстой зүйлээ хийчихсэн. Одоо таныг хамгаалах миний ээлж болсон” гэж 
билээ” гэж бичжээ. Ноёд, хатагтай нараа, бидний эрх чөлөөг хамгаалагч, манай 
цэргүүдийн гэр бүлүүдийг төлөөлөн өнөөдөр энд бидэнтэй хамт байгаа ахлагч 
Норвүүдийн ээж, аав хоёр, Жанет болон Билл Норвүүд нарт гүн хүндэтгэлээ 
илэрхийлье. (Алга ташив).  
 
Улиран одож буй 4 жилийн хугацаанд Америкчууд асар том үйл явдлуудын гэрч 
болон үлдлээ. Бид харамсал гашуудал, тодорхойгүй байдал, ялалт амжилтын аль 
алиныг үзлээ. Энэ бүх хугацаанд зарим нэг зүйл дээр санал нийлэхгүй байсан ч 
биднийг нэгтгэж буй нэгэн зорилго байгааг бид олж харсан юм. Бидний эрх 
чөлөөнд халдсан явдал дэлхийг өөрчлөх эрх чөлөөний хүчинд итгэх бидний 
итгэлийг улам бүр бататгасан юм. Бид бүгдээрээ эх орондоо эрх чөлөөг бадруулж, 
бидний энэхүү эрх чөлөөг тэтгэгч үнэт зүйлсийг шинэчилж, энх тайвныг 
дэлгэрүүлэх агуу их үйл хэргийн нэг хэсэг нь билээ. 
 
Франклин Рузвельт Америкчуудад хандаж нэг удаа “ Цаг үе бүхэн бөхөж буй, эсвэл 
шинээр төрж буй хүсэл мөрөөдөл юм” гэж хэлсэн билээ. Хамгийн агуу том хүсэл 
мөрөөдөл  бүхэн төрж байдаг оронд бид амьдарч байна. Боолчлолыг устгах хүртэл 



энэ нь зөвхөн мөрөөдөл л байсан. Европыг фашизмаас чөлөөлөх нь биелэгдэх 
хүртлээ бас л мөрөөдөл төдий зүйл байсан. Коммунизмын уналт ч бас зөвхөн 
мөрөөдөл л байв, нуран унах өдөр нь иртэл. Бидний үеийнхэн өөрийн гэсэн хүсэл 
мөрөөдөлтэй, үүнийхээ төлөө итгэлтэй урагшлах блно. Энэ зам шулуун дардан биш 
боловч хаашаа хөтлөхийг нь бид мэднэ. Энэ бол эрх чөлөөнд хөтлөх зам. 
 
Баярлалаа. Америк орныг бурхан ивээх болтугай! 
 
 
   
 
 
 
 
 
 
 
          
 
                 
   


